

Jone Vallejo

Larunbat goizean Agurainera etorri ginen alemaniar ikasleei harrera egitera. Nire kasuan, ez nuen ezagutzen etxean geldituko zen neska eta nire lehen inpresioa oso ona izan zen. Laura, nire alemaniarra, ezagutu nuenean oso pozik nengoen. 

Orokorrean, oso aste atsegina pasatu dugu haiekin. Jende berria ezagutzea beti oso esperientzia polita da.

Gehiago ezagutzeko, Araiako lagunak alemaniarrekin joan ginen barbakoa bat egitera. Oso egun polita pasatu genuen eta gehiago ezagutzeko balio izan zigun. Egin genituen beste ekintzak, guztiok batera egin genituen. Oso giro ona egon zen aste osoan zehar. Dibertigarria izan zen eta denek oso ondo pasa zutela uste dut. Guztiok hartu genuen parte ekintza guztietan, etxean alemaniarrak ez zituztenak barne. 
Alemaniarrekin hitz egiteko ingelesa erabili genuen eta zerbait gehiago ikasi genuen. Esperientzia honek ingelesez hobeto hitz egiten ikasteko balio izan du.

Oso gustura egon gara haiekin eta denok errepikatzeko gogoz gaude. Ikasle alemaniarrak aste horretan etortzeak alde onak besterik ez du ekarri. Gauza bera esango nuke Alemanian eman genuen aste horretan bizi izandakoaren inguruan. Jende berria ezagutu dugu, kultura berriak ezagutu ditugu, eta inoiz entzun dugun hizkuntzak entzun ditugu. Gainera, bi aste zoragarri pasa genituen geure artean ere bai. Bai Alemaninan bai Euskal Herrian.

Etxean denok oso gustura egon gara gure alemaniarrarekin. Nire gurasoekin primeran moldatu zen nire bikotea, eta oso harreman ona sortu zen etxean. Bereziki nire amak primeran pasatu zuen berarekin, eta bien artean asko hitz egiten zuten. Gainerako senideekin ere primeran moldatu zen. Nire aiton-amonak ezagutu zituen eta baita nire lehengusu eta izeba osabak ere.

Amaitzeko, ikastetxeak eman digun aukera hau txalotu nahiko nuke. Hurrengo ikasturtean aukera dutenei parte hartzea gomendatzen diet.

Nerea C

Alemaniako ikasleekin izan nuen esperientzia oso ona izan zen. Asko gustatu zitzaidan beraikin proiektu hau egitea.

Etorri zirenean oso pozik zeuden, irrikitan zeuden Euskal Herria ezagutzeko. 

Larunbatean heldu zirenean pilota partidu bat ikustera eraman genituen eta batzuei ez zitzaien gustatu, aspergarria zela iruditu zitzaien. Igandean batzuk Donostiara joan ziren eta beste batzuk Lezera. Haien egunik hoberenetariko izan omen zen hondartza ikustea.

Astelehenean ongi etorria eman genien institutuko sarreran, dantza eta bertso saioekin.Asteartean  Bermeora joan ziren batxilergoko ikasleekin.Asteazkenean Opakuara joan ginen orientazioa egitera, eta paisaia asko gustatu zitzaien.

Ostegunan Miko bisitatu genuen eta ondoren, Araiako iturburura eraman genituen. Oso nekatuta bueltatu ziren etxera, baina gustatu zitzaien han egotea.Ostiralean herri kiroletan nola jolasten zen erakutsi genien eta asko gustatu zitzaien, baina pixka bat aspertu ziren azkenean jolas bakoitzean aldi askotan jolasten genuelako.

Larunbat goizean agurra eman genien eta Alemaniara bueltatu ziren.Oso triste zeuden, denbora gehiago gelditu nahi zutelako gurekin.

ABOUT THE EXCHANGE








Maialen A

Last April I went to Germany with my classmates to spend a week in a family. It was a student exchange granted by the Basque Government. It was an unforgettable experience.

As we went there, they came here too in May. The experience was great. Everybody felt comfortable and make their partners be comforted. We also practised a lot of English because not all the German students could speak Spanish. Some students could have a conversation, though, and it was really helpful for those who cannot speak English very well.

In my case, there weren’t any problems at all, everything was ok.

During the week we did a lot of activities together and our German parents visited a lot of places.

The place they liked most was Donostia. They loved the beach, so it was an amazing place for them. They spent two weekends here, and we went out every day. They saw what social life means here. It is very different from German social life. They were lucky, too because they could join us at a pelota match and an aizkolari exhibition (one of our mates at school chops wood).
Finally, I have to say that they had fun and I would repeat this experience if I could do it again.

Bingen

Alemaniar ikaslekin egin dugun trukea asko gustatu zait kultura eta hizkuntza ezberdinak ikusi ditugulako. Asko ikasi dugu ingelesez eta egin ditugun ekintzak aproposak izan dira beste herrialdeetako jendearekin komunikatzeko.

Antolaketa itzel egon da, ekintzak prestatzen parte hartu dugu eta ekintzak oso dibertigarriak izan dira. Alemaniarrek eta guk parte hartu dugu gustura ekintza guztietan.

Hobetuko nuke egin behar genuena berriro azaltzea, baina ez da gaizki egon. Proposatzen dut hurrengo baterako Alemaniarrek familiekin denbora gehiago pasatzea.

Orokorrean trukea 8 batekin baloratzen dut. Beste herrialdeetako gauza asko ikasi ditut. Oso ondo dago beste jendearekin denbora pasatzea beti berdinekin gaudelako hemen.

Gurasoek ere oso iritzi ona izan dute esperientziaz eta ondo pasatu dute haiek ere Alemaniarrekin. Denbora gehiago pasa nahi zuten haiekin eta haiek ere ingelesez hitz egiten saiatu dira.

Besterik gabe, orokorrean esperientzia hau errepikatzeko modukoa izan da eta espero dut Alemaniako ikasleek ere horrela pentsatzea.
NIRE ESPERIENTZIA ALEMANIAKO IKASLEEKIN











Laura Ugarte
Larunbat goizean, alemaniarrak jaso genituen. Nire etxera bi etorri ziren: Carina eta Nikola. Bata nire bikotea, eta bestea nire nebarena. Carina ezagutzen nuen Alemaniara joan nintzenean bere etxean egon nintzelako, baina Nikola ez nuen ezagutzen. Oso jatorra iruditu zitzaidan eta asko hitz egin nuen berarekin.

Igandean Donostiara eraman genituen alemaniar batzuk, eta hiria, hondartza eta abar erakutsi genien. Oso ondo pasa genuen eta asko gustatu zitzaidan eguna elkarrekin pasatzea.

Aste osoan Agurainen egon ziren eta gauza asko egin genituen haiekin. Herri kiroletan nola aritu irakatsi genien, eta baita haiekin jolastu ere. Beste egun batean ere giza futbolin bat egin genuen eta alemaniarrekin jolastu egin genuen. Mendira ere joan ginen orienting egitera.

Aste hau oso polita iruditu egin zait eta primeran pasatu dut, berriro errepikatuko nuke. Esperientzia oso ona iruditu egin zait.

ALEMANIARRAK AGURAINEN 

Amaia
      Maiatzaren 7an alemaniarrak Agurainera etorri ziren eguerdian. Aniturrira joan izan behar genuen haien bila eta han elkartu ginen. Nire etxera Sarah etorri zen, nire Alemaniako bikotea. Agurainera hogeita hamahiru ikasle eta lau irakasle etorri ziren, guk hara berriz hogei ikasle joan ginen eta bi irakasle. Batzuek Comenius proiektua burutu behar zuten, eta besteok Eusko Jaurlaritzaren dotazioaren laguntzaz eskola-trukea. 

     Egun horretan, Araian gelditu ziren ikasle alemanei herria eta Gaztetxea erakutsi genien, eta gero Agurainera joan ginen pilota partiduak ikustera. Gau hartan, Agurainen bertan afaltzen gelditu ginen hemengo festak nolakoak diren ikus zezaten, baina askok goiz joan ziren etxera nekaturik zeudelako. Hurrengo egunean Araiakoak “Lezera” joan ginen bertan barbakoa egitera. Aguraingo askok, berriz, Donostiara joan ziren. Astelehenean institutuan ongi etorria prestatu genien: dantzak, bertsoak eta hamaiketakoa izan genituen. Herrian bisita gidatua izan zuten eta Gordon bazkaldu zuten. Egun horretan, udaletxean kultur zinegotzia zenak harrera egin zigun pilotan nola aritu irakatsi ondoren. Arratsaldean, giza futbolina egin genuen eta hori amaitzean jolas batzuk egin genituen. Beste egunetan Donostiara, Bermeora, Opakuara, Araiako Iturburura eta Nestle lantegira joan ziren. Ostiralean, Herri Kiroletan aritu ginen eta bolatokira joan ginen ere bai. Arratsaldean, Zalduondora joan ginen agur esateko. Afaria gurasoek prestatu zuten, eta ondoren, Araiako gaztetxera joan ginen festa jarraitzera. Larunbatean maletak hartu eta berriz Alemaniara itzuli ziren.

     Niri esperientzia oso interesgarria eta polita iruditu zait. Han egon ginenean bertako bizimodua eta ohiturak ezagutu izan ahal genituen. Zein ordutan jaten zuten, nolakoak ziren bertako familiak, haien erlijioa… Hona etorri zirenean hemen ditugun ohiturak eta gure paisaiak ezagutu ahal izan zituzten.

     Gainera, esperientzia honekin ingelesa praktikatu eta hobetu ahal izan genuen. Hona etorri ziren ikasle askok ez zekiten gaztelania eta haiekin hitz egin ahal izateko ingelesez egin behar izan baikenuen. 

     Bizipen honekin beste herrialdeetako lagunak egin ditugu eta gaur egun arte horietako askorekin oraindik ere harremanetan jarraitzen dugu.












JON ANDER

Alemaniarrekin oso ondo pasatu dugu, klase guztiarentzat esperientzia ikaragarria izan da. Gauza asko ikasi ditut ikasle trukearekin nahiz eta beraietaz pendiente egon behar izan. 
Ekintzak politak, dibertigarriak, entretenigarriak egin ditugu (herri kirolak, Nestlen bisita, mendiko martxa,…), eta alemaniarren gustukoak izan dira. Ekintzetan jende guztiak parte hartu du eta ondo, gainera. Ekintzak ondo antolatuta egon dira, nahiz eta azken mometuan erabaki batzuk hartu behar izan ditugun.

Ondo antolatuta egon da, baina oporrak tartean zeudenez gauza batzuk azkeneko momentuan finkatu behar izan ditugu. Dena den, azkenean guztion laguntzarekin ondo atera zen dena.

8 edo 9 bat emango nioke hamarretik. Ekintzak ondo egon dira. Nire ustez alemaniarrek asko ikasi dute Euskal Herriaz eta abar. Atzerritarrekin nola bizi eta horrelako gauzak ikasi ditugu. Eta hori oso baliotsua izan da niretzat.

Nerea O
Ikasturte honetan alemaniar ikasleekin izandako esperientzia izugarria izan da.

Hasieran gu Alemaniara joan ginen eta ni Maren izeneko neska norvegiar batean etxean egon nintzen, baina haiek hona etorri zirenean beste bi neska ezezagun etorri ziren nire etxera. 

Haiekin plan ugari egin genituen. Burututako ekintzen artean gure herriko txokoak ezagutzera eramatea zegoen. Esate baterako, Araian egonik, mendira eraman genituen, Agurainera joan ginen parranda egitera eta Donostiara hondartza ikustera. Izan ere, Alemanian ez dute hondartzarik, alajaina.
Haiek zioten oso ondo pasatu zutela, ekintzak oso ondo egon zirela eta trukea errepikatzeko prest zeudela. Gu iritzi berekoak gara.

Azken gauean agurra emateko festatxoa antolatu genuen. Hasteko, gurasoek prestatutako afari-merienda izan genuen Zalduondoko elkartean. Gure ikastetxeko ikasle batek aizkora erakustaldia eman zigun. Ondoren, gaua iritsi zenean, Araiako Gaztetxeko ateak ireki genizkien “diskofest” moduko gaua presta zezaten. Gaua ikaragarria izan zen.

Institutuarekin eta irakasleekin egindako planak oso ondo atera ziren ere bai. Euskal Herriko kirolak ezagutzeko aukera izan zuten eta oso aberasgarria izan zen denontzat. Ardura hartu behar izan genuen, prestakuntzan parte hartu eta gure artean elkarri lagundu.

Primeran egon zen dena.

JON

Alemanian aste bete eman ondoren maiatzaren 7an gure bikoteak gure etxeetara etorri ziren larunbatetik larunbatera.

Aste horretan zenbait ekintza egin genituen, eta gure herrialdeko inguruneak eta ohiturak erakutsi genizkien.

Niretzat alemaniarrekin pasa ditudan bi aste horien bizipena, nire bizitzako esperientzarik hoberenetariko bat izan da. Alemanian nahiz Agurainen bizitakoa ahaztezina izango da.

Gure etxean ikasi genuen oso jende arduratsua dela, ongi hezituak direla, mesedez eta eskerrik asko esatea ez zaiela ahazten eta asko eskertzen dutela haientzat egindako guztia.

Azpimarragarria da guri buruz ikasteko zuten gogoa: gure hizkuntzari buruz, ohiturei buruz, herri batean ohikoa denari buruz, eta abar. Gu herri txiki batean bizi gara, baina Agurainen ere denek “Las Rubias” ezagutzen zituzten. 

Benetan ahaztezina.

Alemanak Euskal Herrian (nire esperientzia)











Itziar U
     Comenius proiektuari esker eta Eusko Jaurlaritzako trukeari esker, gu, Aniturri institutoko 4. mailako ikasleok, apirilaren 4tik 10era Alemaniara joan ginen, Öhringen-era, eta maiatzaren 7tik 14ra alemanak etorri ziren Agurainera.

     Nire etxera bi neska etorri ziren: Annika  (Alemaniara joan ginenean bere etxean gelditu nintzen) eta Rebecca, Annikaren lagun bat. Aste horretan oso ondo pasatu nuen, ahaztuko ez dudan esperientzia izan da.

     Iritzi ziren egunean, Agurainen geratu ginen berandu arte. Igandean, batzuk Donostira joan ginen egun pasa, eta haiei gehien gustatu zitzaiena argazkiak ateratzea eta eguzkia hartzea izan zen. Niri ere asko gustatu zitzaidan Donostiara joatea, zerbait ezberdina egin baikenuen eta alemanak oso ondo portatu baitziren.

     Asteko beste egunetan aurretik antolatu genituen ekintzak egin genituen, eta orokorrean ondo pasatu nuen. Institutura egin genien ongi etorria, Nestle izozki-fabrikako bisita, iturburura egindako ibilaldia, herri kirolak… Ekintzak oso ondo egon ziren eta alemanei ere gustatu zitzaiela uste dut (nire etxera etorri zirenei bai behintzat). Gutxien gustatu zitzaidana  Opakuako pista jokoa (orienting) egitea izan zen.

     Nire iritziz, hemen ekintza gehiago egin ditugu han baino, eta guztiok elkarrekin egon gara ia aste osoan zehar. Horri esker, gure etxeetara etorri ziren neskekin bakarrik ez, besteekin ere gehiago hitz egiteko eta hobeto ezagutzeko aukera izan dugu. Proiektu honi esker, aste ikaragarria pasatu dut, lagun berriak egin ditut eta ingelesez hobeto konpontzen ikasi dut.

Alemaniarrak Agurainen










Asier Bergaretxea

Alemaniarren etorrera oso interesgarria iruditu zait. Lehen egunean, etorri zirenean, ezagutzen nituen alemaniarrak agurtu nituen eta gero bazkaltzera joan ginen. Bazkaria izugarria izan zen. Nire gurasoek ume bat balitz bezala hitz egiten zioten, eta berak ez zuela ezer ulertzen aurpegi arraroekin begiratzen zien. Nik, bitartean nire gurasoei isiltzeko esaten ari nintzaien denbora osoan barre egiteari utzi ezinean.

Arratsaldean Agurainera etorri ginen Mikel Goñiren pilota partida ikustera. Partida Goñiren partida guztiak bezala espektakulu bat izan zen, alemanak txunditurik geratu ziren Mikel Goñiren jokatzeko moduarekin eta bere animalia izaerarekin.

Gauean, bi tabernetara joan behar izan ginen bokatak eskatzera pertsona piloa ginelako. Tabernan sartzean eta hirurogeita bost bokata eskatzean tabernariak txunditu aurpegia jarri eta bakarrik bokata erdiak egin al zituela esan zuen.

Bokatak jaten ari ginela primeran pasatu genuen alemaniarrekin hitz egiten, gero Santa Maria plazara eraman genituen hemengo musika entzun zezaten, eta dantzatzen saiatu ziren, ahal izan zuten moduan. Barre piloa egin genuen dantzatzen ikustean.

Igandean Araiako neskekin geratu nintzen alemaniarrak Lezera bazkaltzera eramateko. Lezen barbakoa bat prestatu genuen baina inork ez zekien sua egiten eta Extremadurako familia batek sugarrak eman behar izan zizkigun. Jan eta gero kuluxka luzea bota genuen eta askaldu eta gero etxera itzuli ginen. Alemaniarrei Lezea leku polita iruditu zitzaien, baina hemengo haragia ez zuten izan gustuko eta gosez geratu zirela uste dut. Guk primeran jan genuen eta bikoitza, beraien partea baita jan genuelako.

Astean zehar jarduera mordoa egin genituen, denak oso dibertigarriak. Pertsonalki asko gustatu zaizkit, eta alemaniarrei baita gustatu zitzaizkiela pentsatzen dut. Antolaketa aldetik, oso ondo egon zela pentsatzen dut, denon artean egin genituelako, batzuk irakasleek antolatuta eta beste batzuk ikasleok.

Ingeles asko ikasi dut eta alemaniarrek, gaztelera asko, eta gurasoek primeran pasatzeaz gain ingeles pixka bat ikasi dute baita ere. Hizkuntzak ikasteko metodo ezin hobea iruditzen zait eta hurrengo urtean errepikatzeko gauza dela esan nahi dut, ez baitut trukearen alde txar bat ere ikusten.

Proiektu honi 10eko nota emango nioke.















Maite

Maiatzaren 7an alemaniar ikasle talde bat etorri zen “Aniturri” institutuko zenbait ikaslerekin egotera. “Aniturriko” ikasleok apirilean joan ginen Alemaniara, eta orain haien txanda zen hona etortzea. Gutako ikasle bakoitzak alemaniar bat edo bi hartu genituen etxean. Nire etxera bi neska etorri ziren, Kristine eta Alena. 

Maiatzaren 7ko goizean joan ginen haien bila institutura. Egun horretan bertan, bazkaldu eta pixka bat deskantsatu ondoren, Agurainera joan ginen haiekin pilota partidak ikustera, eta gauean parranda egitera,  baina oso nekatuta zeudenez, nahiko laster joan behar izan genuen etxera. Hurrengo egunean, batzuek Donostiara eraman zituzten hondartza ikusi zezaten, eta nik eta nire lagunak, “Lezera” eraman genituen barbakoa bat egitera. 

Hurrengo egunetan, denetariko ekintzak egin genituen haiekin. Egun batean, giza futbolin bat antolatu genuen haiekin jolasteko, beste batean, herri kiroletan aritu ginen. Opakuara joan ginen orientina egitera eta arratsalde horretan Donostiara joan ziren guztiak. Beste egun batean, Nestle lantegira joan ginen izozkiak nola egiten diren ikustera, eta gero Araiako Iturburura joan ginen oinez. Arratsalde horretan, Gasteiz bisitatzera eraman genituen, eta erosketetan eman zuten arratsalde osoa. Azken egunean, afari bat egin genuen ikasle, irakasle eta guraso guztiak Zalduondoko elkartean eta hau amaituta, Araiako Gaztetxera joan ginen azkeneko parranda botatzera.

Nire iritziz, aste osoko antolamendua oso ondo atera zen. Egia esanda, espero nuen baino hobeto atera zen, guztiok saiatu ginen dena ondo egiten eta haiek ere behar zuten denetan hartu zuten parte. Pentsatzen dut, bai haientzat eta bai guretzat, ikasteko aste on bat izan zela. Bai gure kabuz ekintzak sortzeko, bai ezagutu berri genuen jendearekin bizikidetzan aritzeko. Ni, oso gustura egon nintzen, eta milaka aldiz errepikatuko nuke.

